
  యు ద్ధ కాం డ ము





-: రావణుని యనుమతిని ప్రహస్తుఁడు పంపిన వేగులవారువచ్చి రామలక్ష్మణులు నాగపాశములు 

                          వీడినయుదంతము చెప్పుట :-


నాసద్దు విని రావణా - సురఁడులికి 

మోసంబు వచ్చె రా - ముని కొక్కటైనఁ 

గపుల కీయగ్గలి - కలు రావుగాన 

విపరీత మది నీవు - వేగుల చేతఁ 

జూపింపుమని ప్రహ - స్తునిఁ జూచి పలుకఁ 

జాపల్యమున వేగఁ - జని దైత్యమంత్రి 

తగినచారులఁ బిల్చి - దశరథాత్మజులు 

తెగి పడ్డ సమరవీ - ధికి మీరు పోయి   4590 

వారి చందంబు స- ర్వముఁ జూచి మఱలి 

యీ రేయి రండన్న - నేగి వారలును 

నచ్చటి వృత్తాంత - మరసి యాక్షణమే 

వచ్చి దశానను - వదనంబుఁ జూచి 

"దేవ ! బల్ నిగళముల్ -ద్రెంచుక మదము

లో విహరించు సిం - ధురములో యనఁగ 

నాగపాత నిబంధ - నమ్ములు దొలఁగి 

జాగరూకత రామ - సౌమిత్రులెలమి 

నున్నవార" న దిగు - లొంది యామాట 

విన్నయప్పుడు మోము - వెల వెలఁ బాఱ   4600 

నిఁకనేటి మాట యా - యింద్రుఁడు నేను 

నొకనాడు సరిఁబడ - యుద్ధంబుచేసి 

యతనిచేఁ దగిలిన - యప్పుడు గాచె 

నితనిచే నున్నయ - హీన పాశములు 

నాచెఱ విడిపించి - నాఁడింద్రుఁ బట్టి

